
Dewch i gwrdd â’r athro sy’n falch o rannu’r Gymraeg gyda dysgwyr, gan ddathlu nid 
yn unig yr iaith ond diwylliant Cymru hefyd.

Daniel

Mae Daniel yn dysgu blwyddyn chwech mewn ysgol 
gynradd yn Llandudno. Er mai Saesneg yw ei iaith gyntaf, 
mae’n siarad Cymraeg yn rhugl, ac mae’n frwd dros wneud 
yr iaith yn hygyrch i’r bobl ifanc y mae’n eu haddysgu. 
Cwblhaodd ei hyfforddiant athro pan oedd yn 21 ac mae 
wedi mynd o  nerth i nerth. Arweiniodd ei angerdd a’i 
frwdfrydedd dros ddarparu’r addysg orau bosibl i bobl  
ifanc Cymru iddo godi drwy’r rhengoedd a chymryd mwy  
o gyfrifoldeb.

“Rydw i mewn rôl arweinydd canol nawr, felly dwi’n dysgu 
blwyddyn chwech yma yn Ysgol Ffordd Dyffryn, ond dwi  
hefyd yn gyfrifol am gam dilyniant tri, sef y dilyniant sy’n  
cael ei wneud rhwng blynyddoedd pedwar, pump a chwech.”

Mae Daniel yn mynd yr ail filltir i gefnogi athrawon eraill,  
ac ymestyn ei ddysgu a’i brofiad i rai yn y maes.

“Mewn rolau blaenorol, cymerais ran mewn mentrau ysgol 
gyfan, yn enwedig gydag asesu ar gyfer dysgu, ac fel rhan o’r 
prosiect hwnnw, roeddwn yn gallu helpu a chefnogi ysgolion 
eraill. Buom yn gweithio fel ysgol arweiniol ac fe wnes i helpu 
ysgolion eraill i wreiddio’r strategaethau yr oeddem wedi’u 
gwreiddio yn ein hysgol.”

Mae Daniel yn manteisio ar bob cyfle i siarad Cymraeg  
ac yn gwerthfawrogi’r cyfle i sgwrsio â siaradwyr  
Cymraeg eraill.

“Mae’n bwysig fy mod i, fel siaradwr Cymraeg rhugl, yn 
gallu trosglwyddo fy sgiliau a gwybodaeth o’r iaith i’r 
plant ifanc yma. Ond dwi’n meddwl ei fod yn llawer 
mwy na dim ond yr iaith hefyd. Dwi’n meddwl ei fod  
yn ymwneud â dathlu’r diwylliant a’r ethos sy’n dod 
gyda’r iaith.

“Mae’n bwysig bod yr iaith yn cael ei chlywed tu hwnt i 
wersi Cymraeg hefyd. Fe wnaf ymdrech ymwybodol iawn 
i ddefnyddio’r iaith drwy’r dydd, felly byddaf yn siarad 
â’r plant yn Gymraeg, yn gofyn sut maen nhw, ac yn rhoi 
gorchmynion sylfaenol yn y Gymraeg. Mae’n ymwneud 
â’r dysgwyr yn cael eu trochi ynddi mewn ffordd hynod 
galonogol a chyfeillgar.”

I’r rhai sy’n meddwl bod yn athro mewn ysgol 
Gymraeg, ond yn nerfus am eu gallu i siarad Cymraeg, 
pwysleisiodd Daniel nad oes ffordd berffaith o siarad 
Cymraeg. Dyfal donc a dyrr y garreg.

“Cofleidiwch y peth a chofiwch fod wastad rhywun yno  
i droi ato ac fe fydd yna bob amser bobl â gwybodaeth 
o’r iaith o’ch cwmpas a all helpu.”

Wrth esbonio beth yw rhan orau ei swydd, dywedodd 
Daniel: “Rwy’n meddwl mai’r wobr a gewch chi yw 
hi. Pan ddaw’r switsh golau ymlaen math o beth, pan 
fyddwch chi’n sylweddoli bod rhywun wedi deall 
rhywbeth - mae hynny’n braf. Rydych chi’n cael  
gwneud eich gorau i roi pobl ifanc ar y llwybr iawn.”

